
საზოგადოება უნდა შედგებოდეს თანასწორუფლებიანი წევრებისაგან, მიუხედავად მათი რასის, წარმოშობის, სქესის, რელიგიის, ქონებრივი და წოდებრივი მდგომარეობის პოლიტიკური თუ სხვა შეხედულებების, ეროვნული, ეთნიკური თუ სოციალური კუთვნილებისა. თანასწორობის პრინციპის მიხედვით ყველა ადამიანს უნდა ჰქონდეს განვითარების ერთნაირი შესაძლებლობა, ჩვენი მიზანია საზოგადოების წევრებს შორის მიღწეულ იქნას რეალური, და არა მხოლოდ ფორმალური თანასწორობა. სწორედ სოციალ-დემოკრატიის ერთ-ერთი მთავარი ღირებულების მიხედვით გენდერული თანასწორობა განიხილება, როგორც დემოკრატიის მთავარ შემადგენელ ნაწილად. გენდერულ თანასწორობაზე საუბრისას აუცილებელია, უპირველესად დავეყრდნოთ საქართველოს უზენაეს კანონს – კონსტიტუციას. ერთის მხრივ, ვიცით, რომ საქართველოში ქალები და კაცები თანაბარი უფლებებით სარგებლობენ. მეორეს მხრივ ეს არ ნიშნავს რეალურად იმას, რომ ქალებს და კაცებს თანაბრად, ავტომატურად ენიჭებათ შესაძლებლობა, რათა საკუთარი წვლილი შეიტანონ ქვეყნის ეროვნული, პოლიტიკური, ეკონომიკური, სოციალური და კულტურული განვითარების საქმეში.
საქართველოს კანონმდებლობით სახელმწიფოსთვის სავალდებულოა მოქალაქეთა უფლებების, მათ შორის ქალთა ეკონომიკური და სოციალური უფლებების დაცვა. რაც პრობლემას წარმოადგენს, რადგან უფლებებისა და მათი დაცვის სამართლებრივი მექანიზმების უცოდინრობა გავლენას ახდენს ქალთა უფლებების დაცვაზე ყველა სფეროში.

ჩვენთვის ალბათ ცნობილია რომ კონკრეტულ შემთხვევებში დასაქმებული ქალები ვერ ახერხებენ თავიანთი უფლებების დაცვას, ქალთა უფლებები არ განიხილება, როგორც საზოგადოებრივი ღირებულება, რაც კაცზე ორიენტირებულ საზოგადოებას ქალთა დისკრიმინაციის საშუალებას აძლევს. 

საერთაშორისო უფლებრივი კონვენციებისა და ქარტიების, მათ შორის ქალის მიმართ ყველა ფორმის დისკრიმინაციის აღმოფხვრის კონვენციის მიხედვით, ეკონომიკური და სოციალური უფლებების მხარდაჭერა და წარმატება ქალთა დისკრიმინაციის თავიდან აცილების ძირითადი იარაღია. თავდაპირველად აუცილებელია, რომ სახელმწიფო კანონმდებლობით აღიარებული და საერთაშორისო შეთანხმებებში მოცემული სამართლებრივი ნორმები არ იყოს ცარიელი ფრაზები. საჭიროა ამ საკითხებზე განათლების ნაკლებობის შევსება, რათა ქალებმა შეძლონ ცოდნის გამოყენება ყოველ კონკრეტულ შემთხვევაში და მათ წინ დაყენებული პრობლემების აღმოფხვრა.

პრობლემის აღწერა 
(თანაბარი ანაზღაურება თანაბარი შრომისთვის)
როგორც შესავალში აღვნიშნეთ კეთილდღეობის სახელმწიფოს მშენებლობისთვის და სოციალური სამართლიანობის პრინციპებზე დაფუძნებული საზოგადოებისთვის ერთ-ერთ მნიშვნელოვან საკითხს წარმოადგენს გენდერული ბალანსის დაცვა, რაც გულისხმობს შემდეგს: ქალსა და მამაკაცს ჰქონდეთ თანაბარი უფლებები და შესაძლებლობები, რათა მოახდინონ თავიანთი პოტენციალის სრული რეალიზება.
ისევე როგორც  მსოფლიოს მრავალ  ქვეყანაში, საქართველოშიც სერიოზულ პრობლემას წარმოადგენს გენდერული უთანასწორობა, რომელიც თითქმის ყველა საზოგადოებრივ სფეროში იჩენს თავს: იქნება ეს ოჯახი, განათლება, კარიერა თუ პოლიტიკა მაგრამ გენდერული უთანასწორობა განსაკუთრებით იკვეთება შრომით ბაზარზე.

მიუხედავად ქართველი ქალების განათლებისა და პროფესიონალიზმის მაღალი დონისა, მათი მონაწილეობა მმართველობით და პოლიტიკურ სტრუქტურებში მკვეთრად იყო შეზღუდული საბჭოთა კავშირში ყოფნის დროს, ქალები ძირითადად მართვის საშუალო რგოლში იყვნენ წარმოდგენილნი, მაშინ, როცა კაცები იკავებდნენ უმაღლეს თანამდებობას. ქალების საქმიანობის ძირითად სფეროს წარმოადგენდა: განათლება, მედიცინა, მსუბუქი და კვების მრეწველობა, კულტურა და ხელოვნება. საქმიანობის თითქმის ყველა სფეროში ქალებს არ ეძლეოდათ უფლება გადაწყვეტილების მიღების პროცესში ყოფილიყვნენ ჩართულები. საბჭოთა კავშირის დაშლამ და საბაზრო ეკონომიკაზე გადასვლამ მასობრივი უმუშევრობა გამოიწვია. ეს პრობლემა განსაკუთრებით ქალებს შეეხოთ, რომლებმაც ხელი მიჰყვეს არარეგისტრირებულ ბიზნესს (ცხობა, წვრილი ვაჭრობა, შრომითი მიგრაცია), რამაც ხელი შეუწყო კვალიფიციური კადრების დაკარგვას და გენდერული უთანასწორობა გაამწვავა.

პრივატიზაციითა და რესტრუქტურიზაციით გამოწვეულმა ცვლილებებმა მნიშვნელოვნად განაპირობეს ქვეყანაში ქალთა ტრადიციული დასაქმების სფეროების არეალის შემცირება (როგორც საწარმოო, ასევე არასაწარმოო), რამაც მუშა და ინტელიგენციის წარმომადგენელ ქალთა შრომითი რესურსების უმეტესობა უმუშევარი დატოვა. ქალებმა სამსახურისა და ხელფასის დაკარგვასთან ერთად დაკარგეს მათთან დაკავშირებული სოციალური დახმარებები და შეღავათები. მათ სანაცვლოდ სოციალური დაცვის სხვა მექანიზმები არ შექმნილა.

ზემოთ აღნიშნული მიზეზები და სტერეოტიპული მიდგომები უქმნიდა და დღესაც უქმნის მნიშვნელოვან პრობლემებს ქალებს, ჩვენს შემთხვევაში საუბარი გვაქვს გენდერულ დისკრიმინაციაზე სამუშაო ადგილზე, ამის დასტური არის ის სტატისტიკური მონაცემები რომლებიც მოიპოვება საქართველოს მასშტაბით, გარდა ამისა ფიქსირდება კონკრეტული შემთხვევები, როდესაც ერთიდაიმავე პოზიციაზე მყოფი ქალისა და კაცის ანაზღაურება მკვეთრად განსხვავდება, ასევე მნიშვნელოვან პრობლემას წარმოადგენს დამსაქმებლის მხრიდან ქალის დაწინაურება ან წამყვან პოზიციაზე დანიშვნა რაც თავისთავად გულისხმობს, რომ ქალებს და კაცებს დაწინაურების განსხვავებული შესაძლებლობები გააჩნიათ. მსოფლიო მასშტაბით მცირეა ქალების რაოდენობა გადაწყვეტილების მიმღებთა შორის. ამ მხრივ არც საქართველო წარმოადგენს გამონაკლისს. გაერთიანებული ერების საერთაშორისო ორგანიზაციის მიერ ჩატარებულმა გამოკითხვამ საუკეთესო გენდერული თანასწორობის მქონე ორგანიზაციების გამოსავლენად უჩვენა, რომ დიდია სხვაობა მაღალ თანამდებობაზე დასაქმებულ კაცთა და ქალთა პროცენტულ მაჩვენებელს შორის.
ამ სირთულეს, რომელსაც ქალები აწყდებიან მაღალანაზღაურებად სამუშაოზე დასაწინაურებლად, დიდი ხნის წინ ეწოდა „შუშის ჭერი“ - უხილავი ბარიერის არსებობა, რომელიც წინსვლის შესაძლებლობას არ იძლევა. კაცების შემთხვევაში პირიქით ხდება, ე.წ. „მინის ესკალატორს“ ისინი ზემოთ აჰყავს.
 

გენდერული უთანასწორობა, შესამჩნევი ხდება, თუ ერთმანეთს შევადარებთ ქალებისა და კაცების ანაზღაურებას. სტატისტიკის ეროვნული სამსახურის მონაცემების თანახმად დღესდღეობით საქართველოში ქალი იღებს 50 %-ით ნაკლებ ანაზღაურებას, ვიდერე კაცი ზუსტად იმავე სამუშაოსათვის. აღსანიშნავია, ანაზღაურების მხრივ დიფერენციაცია, რომელიც ეყრდნობა არა კვალიფიკაციას ან გამოცდილებას, არამედ სქესობრივი ნიშნით სხვაობას.

საქართველოს სტატისტიკის დეპარტამენტის ეროვნული სამსახურის მიერ ჩატარებული 2011 წლის აღწერის თანახმად საქართველოში ცხოვრობს 4 469 200 ადამიანი. აქედან 2 127 300 კაცი და 2 341 900 ქალი. აღნიშნული მონაცემებით შეგვიძლია დავასკვნათ, რომ ქალთა რიცხოვნობა აღემატება კაცების რიცხვს. მიუხედავად ოფიციალური მონაცემებით დასაქმებულია უფრო მეტი კაცი ვიდრე ქალი. კერძოდ 851 400 კაცი და 776 700 ქალი. პროცენტულად დასაქმებულ მამაკაცთა რიცხვი უდრის 61.2 %, ხოლო დასაქმებულ ქალთა რიცხვი შეადგენს 47.5 %-ს.  ინფორმაციის თავისუფლების განვითარების ინსტიტუტის (IDFI) 2013 წლის კვლევა „საქართველოს საჯარო დაწესებულებებში დასაქმებულთა სტატისტიკა გენდერულ ჭრილში“ გვიჩვენებს რომ 165 გამოკვლეული საჯარო დაწესებულებიდან დასაქმებულია 52 679 (70,7%) კაცი და 21 853 ქალი (29.3%), ხოლო იგივე კვლევის საფუძველზე ირკვევა რომ ხელმძღვანელ პოზიციაზე დასაქმებულია 7 245 მკაცი (78,3%) და 2 005 ქალი (21, 7%).

საქართველოს საჯარო დაწესებულებებში დასაქმებულთა სტატისტიკა გენდერულ ჭრილში

დასაქმებული

ქალი კაცი


ზემოთ მოცემული მონაცემებიდან შეგვიძლია დავასკვნათ, რომ საქართველოში დასაქმების გენდერული პარამეტრები დარღვეულია და ამ მხრივ უფრო დაუცველ მხარედ გვევლინება ქალი.

ახალგაზრდების დამოკიდებულების კვლევა
საქართველოს მასშტაბით მოიპოვება უამრავი კვლევა რომელიც ეხება სხვადასხვა სახის დისკრიმინაციას, მაგრამ სამწუხაროდ, რთულია ისეთი სტატისტიკური მონაცემების მოპოვება, რომელიც ჩაშლილი იქნება კონკრეტული ასაკის სამიზნე ჯგუფებზე, აქიდან გამომდინარე აღნიშნული კვლევები გვაძლევს პრობლემის ზოგად სურათს, ხოლო საქართველოს ახალგაზრდა სოციალისტების სამიზნე ჯგუფს წარმოადგენენ ახალგაზრდები 18 დან 30 წლამდე.  
კვლევის მიზანს წარმოადგენდა ახალგაზრდების დამოკიდებულების შესწავლა სამუშაო ადგილებზე გენდერული დისკრიმინაციის კუთხით. სამიზნე ჯგუფი - ახალგაზრდები 18-30 წელი. კვლევა ჩატარდა რაოდენობრივი მეთოდის გამოყენებით, რისთვისაც შეიქმნა 3 ნაწილიანი სტრუქტურირებული კითხვარი, რომელიც განთავსდა ინტერნეტ სივრცეში. კითხვარი მოიცავდა: 1) დემოგრაფიულ, 2) დამოკიდებულებებისა და 3) პირადი გამოცდილების საკვლევ ნაწილებს. კვლევის გეოგრაფიას  წარმოადგენდა თბილისი, სულ გამოიკითხა 136 რესპონდენტი, აქედან 93 - ქალი და 43 - კაცი.
რესპონდენტების ნაწილს წარმოადგენდნენ ბაკალავრის ხარისხის მქონე მოქალაქეები (38%); სტუდენტები, რომლებიც სწავლობენ უმაღლეს სასწავლებლებში (35%); ასევე სამეცნიერო ხარისხის მქონე მოქალაქეები (24%).

გამოკითხულთა 77%-ი არასდროს ყოფილა ქორწინებაში, ხოლო რესპონდენტთა 18%-ი არის დაოჯახებული. გამოკითხულთა 98%-ი ეთნიკურად ქართველია.

. 
ახალგაზრდების დიდი წილი დასაქმებულია განათლების (13%), მომსახურეობისა  (14%) და ბიზნესის (8%) სფეროში.

დემოგრაფია

მნიშვნელოვანია, აღინიშნოს ის ფაქტი, რომ 34%-ს არ აქვს პირადი შემოსავალი, თვიური ხელფასის საშუალო მაჩვენებელი კი მერყეობს 250 ლარიდან 700 ლარამდე.
 დამოკიდებულებები

მესამე ბლოკი შეავსეს მხოლოდ იმ რესპონდენტებმა, რომლებიც მუშაობდნენ, ან წარსულში ჰქონდათ სამუშაო გამოცდილება. აღმოჩნდა, რომ ამჟამად დასაქმებულია ახალგაზრდების 64%-ი, ამათგან 52%-ი ქალია, ხოლო 48%-ი - კაცი. აგრეთვე ბევრია ისეთი, რომლებსაც სწავლის შეთავსება უჭირს სამუშაოსთან. დასაქმებული ახალგაზრდების 19%-ი მიიჩნევს, რომ  სამუშაო ადგილას ქალები უფრო დაბალ პოზიციებზე არიან დასაქმებულნი, ვიდრე კაცები. ახალგაზრდების 18%-ი სრულიად უკმაყოფილოა ანაზღაურებით, მათ შორის კი დიდია ქალთა რაოდენობა (58%). აქედან გამომდინარე, შეიძლება ვიმსჯელოთ, რომ ქალი რესპონდენტები პირდაპირ არ ამბობენ, რომ მათი დისკრიმინაცია ხდება სამუშაო ადგილზე, თუმცა არაპირდაპირმა შეკითხვებმა აჩვენა, რომ აღნიშნული პრობლემა რელევანტურია. ქალ რესპონდენტებს მიაჩნიათ, რომ მათი კვალიფიკაცია უფრო მაღალია, ვიდრე მათ მიერ აღებული ხელფასი. იგივე შეიძლება ითქვას კაცებთან მიმართებაში. კითხვაზე, აქვთ თუ არა სამსახურში კარიერული წინსვლის შესაძლებლობა, გამოკითხული ქალების 61%-ი პასუხობს რომ არა. რაც შეეხება დაწინაურებას, ამგვარი გამოცდილება მხოლოდ 30%-ს აქვს, ხოლო აქედან ქალი მხოლოდ 16%-ია. ჩვენი რესპონდენტების 14%-ი გაუთავისუფლებიათ სამსახურიდან, ამის მიზეზად უმრავლესობა უთანხმოებას ასახელებს, თუმცა იყო რამდენიმე რესპონდენტი, რომელმაც განთავისუფლების მიზეზად სქესი დაასახელა. რაც შეეხება კითხვას დეკრეტულ შვებულებაზე,  გამოკითხულთა 30%-ი თვლის, რომ ეს მისთვის შეუსაბამო კითხვაა, რადგან კაცია. გამოკითხული ქალები თვლიან, რომ თავიანთი უფროსები უსამართლოდ ექცევიან შვებულების დაგეგმვისას (13%), დაწინაურების დროს (18%), ხელფასისა (29%) და სამუშაო საათების (21%) თვალსაზრისით. 

საქართველოს ახალგაზრდა სოციალისტების მიერ ჩატარებულმა დაზვერვითი ტიპის კვლევამ, კიდევ ერთხელ გაუსვა ხაზი იმ ფაქტს, რომ გენდერული დისკრიმინაცია სამუშაო ადგილზე საკმაოდ მნიშვნელოვან პრობლემას წარმოადგენს.

ქალების დასაქმება ძირითადად დაბალანაზღაურებად სამუშაოებზე და არასამთავრობო სექტორში ხდება, რაც ასევე გავლენას ახდენს მათ სოციალურ სტატუსზე, რომელიც შემდგომში სამოქალაქო აქტივიზმში ჩართულობასაც განაპირობებს. ეს ყველაფერი კი განპირობებულია არა იმით, რომ ქალებს უფრო ნაკლები კვალიფიკაცია აქვთ ან თუნდაც ნაკლებად ითვისებენ იმ პროფესიებს, რომლებიც უფრო მაღალანაზღაურებადია, არამედ იმ მიზეზებით, რომლებიც დღესაც კი არ არის აღმოფხვრილი. პირველ ასეთ მიზეზად შეიძლება დავასახელოთ სქესობრივი დისკრიმინაცია, რომელიც არაპირდაპირი გზით ხორციელდება. არაპირდაპირი, რადგან ადამიანები ამას გაუცნობიერებლად აკეთებენ, რადგან საზოგადოება მათ ასეთი მოქმედების არეალს აწვდის. დამსაქმებელი უმეტეს შემთხვევებში საპასუხისმგებლო თანამდებობაზე დასაქმებისას უპირატესობას კაცს ანიჭებს მიუხედავად იმისა, რომ ქალი შეიძლება უკეთესი პროფესიონალი იყოს. ხშირ შემთხვევაში ქალები საკუთარ კვალიფიკაციას დაბალ შეფასებას აძლევენ და დაბალ ანაზღაურებად სამუშაოს თანხმდებიან. 
მოცემული მონაცემების თანახმად, რომელიც დამოკიდებულებების კვლევამ გვიჩვენა, ყოველივეს კიდევ ერთი პრობლემა ერთვის, ახალგაზრდებს უჭირთ გაცნობიერება, რომ დისკრიმინაციის მსხვერპლნი არიან, რაც იმით არის განპირობებული, რომ მათ არ აქვთ საკმარისი საბაზისო ცოდნა საკუთარი შრომითი უფლებების შესახებ. ჩვენმა კვლევამ, რომელიც იყო დაზვერვითი ტიპის, (რომლის მიზანია პირველადი ინფორმაციის მოპოვება საკითხისა და პრობლემატიკის ირგვლივ),  აჩვენა რომ აუცილებელია პრობლემის სიღმისეული ანალიზი. 
შრომის კოდექსის გენდერული განზომილება
2014 წლის 1 იანვრიდან ძალაში შევიდა ცვლილებები შრომის კოდექსში, რომელიც დეკრეტული შვებულების გახანგრძლივებასთან ერთად ანაზღაურების გაზრდასაც ითვალისწინებს. ცვლილებებს მხოლოდ ნაწილობრივ მიესალმებიან ქალთა და გენდერის საკითხებზე მომუშავე ექსპერტები.

ცვლილებების მიზანი ორსულობის დროს სამშობიაროდ და ბავშვის მოსავლელად აღებული როგორც ანაზღაურებადი, ისე ანაზღაურების გარეშე შვებულების გახანგრძლივებაა. ცვლილებების მიხედვით, შვებულების პერიოდში გასაცემი ფულადი ანაზღაურებაც იზრდება:
შრომის კოდექსში, რომელიც არაერთხელ გამხდარა ადგილობრივი და საერთაშორისო ორგანიზაციების კრიტიკის საგანი, ცვლილებების პირველი ტალღა ივლისში დასრულდა. კანონმა სხვაგვარად განსაზღვრა სამსახურიდან დათხოვნის, ვადიანი თუ უვადო შრომითი ხელშეკრულების დადების, ზეგანაკვეთური შრომის ანაზღაურების წესები, თუმცა საერთაშორისო სტანდარტებით ესეც არ არის საკმარისი. კოდექსში კვლავ შევიდა ცვლილებები - გაიზარდა დეკრეტული შვებულების ხანგრძლივობა და ანაზღაურება.
ანაზღაურებადი დეკრეტული შვებულების ვადა ოთხი თვიდან (126 დღე) ექვს თვემდე (183 დღე) გაიზარდა, ხოლო დახმარება, რომელსაც მთავრობა ბიუჯეტიდან გამოყოფს, 600 ლარის ნაცვლად 1000 ლარი გახდა. კანონის მიხედვით, 1000 ლარის გარდა, ქალს სამსახურიდან ხელფასიც უნდა გადაუხადონ, ხოლო თუ კერძო სტრუქტურაში მუშაობს, მაშინ ეს საკითხი დაქირავებულსა და დამქირავებელს შორის შეთანხმებით უნდა გადაწყდეს. 
რაც შეეხება სრულ დეკრეტულ შვებულებას, ის ორ წლამდე (730 დღე) იზრდება, რაც მშობლებს შვილის აღზრდაში დიდ შეღავათს მისცემს. ძალიან ბევრი ქალი უარს ამბობდა ბავშვის გაჩენაზე იმის შიშით, რომ სამსახურს დაკარგავდა, რის გამოც ახალგაზრდა, განათლებული ქალები მხოლოდ ერთ ან ორ შვილს აჩენდნენ. შეღავათები შეეხება იმ ქალებსაც, რომლებსაც 18 წლამდე ასაკის შეზღუდული შესაძლებლობის მქონე პირი ჰყავთ მოსავლელი და იმათაც, ვინც ერთ წლამდე ბავშვს შვილად აიყვანს. მშობიარობის შემდეგ მშობლებს თავად აქვთ საშუალება აირჩიონ, რომელი მათგანი აიღებს დეკრეტულ შვებულებას.
დისკრიმინაციის სამართლებრივი რეგულირება 

საქართველოს კონსტიტუცია კრძალავს ნებისმიერი სახის დისკრიმინაციას. ქვეყანაში არსებული უამრავი დისკრიმინაციის ფაქტის გამო საქართველოს პარლამენტმა მიიღო კანონი „დისკრიმინაციის ყველა ფორმის აღმოფხვრის შესახებ“. რომლის მიზანსაც წარმოადგენს ნებისმიერი ფიზიკური და იურიდიული პირისათვის საქართველოს კანონმდებლობით დადგენილი უფლებებით თანასწორად სარგებლობის უზრუნველყოფას, რასის, კანის ფერის, ენის, სქესის, ასაკის, მოქალაქეობის, წარმოშობის, დაბადების ადგილის, საცხოვრებელი ადგილის, ქონებრივი ან წოდებრივი მდგომარეობის, რელიგიის ან რწმენის, ეროვნული, ეთნიკური ან სოციალური კუთვნილების, პროფესიის, ოჯახური მდგომარეობის, ჯანმრთელობის მდგომარეობის, შეზღუდული შესაძლებლობის, სექსუალური ორიენტაციის, გენდერული იდენტობისა და გამოხატვის, პოლიტიკური ან სხვა შეხედულების ან სხვა ნიშნის მიუხედავად.

აღნიშნული კანონის მიხედვით დისკრიმინაციის აღმოფხვრისა და თანასწორობის უზრუნველყოფაზე ზედამხედველობას ახორციელებს საქართველოს სახალხო დამცველის აპარატი, რომელიც  განიხილავს იმ ფიზიკური ან იურიდიული პირის ან პირთა ჯგუფის განცხადებას და საჩივარს, რომელიც თავს დისკრიმინაციის მსხვერპლად მიიჩნევს. ხშირ შემთხვევაში დისკრიმინაციის მსხვერპლი საქართველოს სახალხო დამცველის აპარატს არ მიმართავს საჩივრით, რადგანაც ეშინია მომავალში სამსახურის დაკარგვის, ასევე დიდ პრობლემას წარმოადგენს სახალხო დამცველის აპარატის ცნობადობის დაბალი დონე, რადგანაც ხშირ შემთხვევაში მსხვერპლმა უბრალოდ არ იცის ვის მიმართოს დისკრიმინაციული ფაქტის შემთხვევაში. ეს ყველაფერი კი თავის მხრივ აღრმავებს პრობლემას, ამიტომ ჩვენ, ახალგაზრდა სოციალისტები, მივიჩნევთ, რომ მხოლოდ სახალხო დამცველის აპარატის როლი არ არის საკმარისი, რათა აღმოიფხვრას დისკრიმინაციული შემთხვევები სამუშაო ადგილზე, არამედ უნდა გატარდეს უფრო მნიშვნელოვანი და კონკრეტული ღონისძიებები აღნიშნული პრობლემის გადასაჭრელად, რისთვისაც საქართველოს ახალგაზრდა სოციალისტები გთავაზობთ რეკომენდაციებს.
რეკომენდაციები:

· საქართველოს ახალგაზრდა სოციალისტები მივიჩნევთ, რომ უნდა დაიწყოს დამსაქმებლებისთვის სემინარ/ტრეინინგების ჩატარება გენდერულ თანასწორობასთან დაკავშირებით.

· სახელმწიფომ უნდა დანერგოს გენდერის ოფიცერის ინსტიტუტი და სწორედ სახელმწიფომვე უნდა დაავალდებულოს დამსაქმებელი აიყვანოს გენდერის ოფიცერი, რომელიც ანგარიშვალდებული იქნება სახალხო დამცველთან. თავის მხრივ კი გენდერის ოფიცერმა უნდა უზრუნველყოს დისკრიმინაციული ფაქტების აღმოფხვრა ან დროულად სახალხო დამცველამდე ინფორმაციის მიწოდება. 
· სავალდებულო უნდა გახდეს ანტიდისკრიმინაციული კანონის თვალსაჩინო ადგილზე განთავსება სამსახურებში.
· უნდა დაიწყოს კამპანიები საქართველოს სახალხო დამცველის აპარატის ცნობადობის ასამაღლებლად, რათა საზოგადოებას ჰქონდეს მეტი ინფორმაცია გარკვეული ფაქტის შემთხვევაში რომელი სახელმწიფო უწყება დაეხმარება საკუთარი უფლებების დაცვაში.

· აუცილებელია, საქართველოს შრომის, ჯანმრთელობისა და სოციალური დაცვის სამინისტრომ განახორციელოს საქართველოში არსებული დასაქმების საიტების პერმანენტული კვლევა, ანალიზი და მონიტორინგი, რადგან ცალკეული მაგალითები ცხადყოფს დისკრიმინაციის აშკარა ფაქტებს. როცა ვაკანსიის გამოცხადებისთანავე დისკრიმინაციის რისკი მაღალია, ალბათობა ურყოფითი შედეგის დადგომისა პროპორციულად იზრდება.

· აუცილებელია, შრომის კოდექსმა  უფლება მისცეს   ორივე მშობელს აიღოს დეკრეტული შვებულება და ამავე კოდექსით თანაბრად იქნეს გადანაწილებული დეკრეტული შვებულების დღეები, სახელმწიფომ უნდა წაახალისოს გარკვეული ფინანსური კუთხით ოჯახი, იმ შემთხვევაში თუ დეკრეტულ შვებულებაში თანაბარი დროით გავა ორივე მშობელი.

�� HYPERLINK "http://www.nplg.gov.ge/gsdl/cgi-bin/library.exe?e=d-01000-00---off-0period--00-1--0-10-0--0-0---0prompt-10--.%2e-4----4---0-1l--11-en-10---10-preferences-50--00-3-help-00-0-00-11-1-0utfZz-8-00-0-11-1-0utfZz-8-10&a=d&c=period&cl=CL4.3&d=HASH01500abb767514a9ae121f38.3" ��http://www.nplg.gov.ge/gsdl/cgi-bin/library.exe?e=d-01000-00---off-0period--00-1--0-10-0--0-0---0prompt-10--.%2e-4----4---0-1l--11-en-10---10-preferences-50--00-3-help-00-0-00-11-1-0utfZz-8-00-0-11-1-0utfZz-8-10&a=d&c=period&cl=CL4.3&d=HASH01500abb767514a9ae121f38.3�)


�� HYPERLINK "http://www.nplg.gov.ge/gsdl/cgi-bin/library.exe?e=d-01000-00---off-0period--00-1--0-10-0--0-0---0prompt-10--.%2e-4----4---0-1l--11-en-10---10-preferences-50--00-3-help-00-0-00-11-1-0utfZz-8-00-0-11-1-0utfZz-8-10&a=d&c=period&cl=CL4.3&d=HASH01500abb767514a9ae121f38.3" ��http://www.nplg.gov.ge/gsdl/cgi-bin/library.exe?e=d-01000-00---off-0period--00-1--0-10-0--0-0---0prompt-10--.%2e-4----4---0-1l--11-en-10---10-preferences-50--00-3-help-00-0-00-11-1-0utfZz-8-00-0-11-1-0utfZz-8-10&a=d&c=period&cl=CL4.3&d=HASH01500abb767514a9ae121f38.3�)


� http://www.nplg.gov.ge/gwdict/index.php?a=term&d=5&t=10893


� http://www.parliament.ge/ge/kanonmdebloba/modzebne-kanonmdebloba/0/30


� http://www.parliament.ge/ge/law/1336/10870

